
KEISTIMEWAAN HARI ARAFAH 

Hari Arafah merupakan antara hari yang paling agung dan mulia dalam Islam. Ia bukan 

sekadar hari untuk berpuasa atau hari para jemaah haji berkumpul di Padang Arafah, bahkan 

ia adalah hari yang dipenuhi rahmat, keampunan dan kemuliaan di sisi Allah Subhanahu 

wata‘ala. 

Pada hari yang penuh keberkatan ini, Allah Subhanahu wata‘ala membuka seluas-luasnya 

pintu keampunan, melimpahkan rahmat-Nya kepada para hamba dan membebaskan ramai 

manusia daripada api neraka. Oleh sebab itu, umat Islam dianjurkan untuk 

memperbanyakkan ibadah, doa, zikir, taubat dan amal soleh pada hari Arafah. 

Antara keistimewaan besar Hari Arafah ialah: 

Pertama: Kesempurnaan Agama dan Nikmat Islam 

Hari Arafah merupakan hari yang sangat bersejarah dalam Islam kerana pada hari inilah Allah 

Subhanahu wata‘ala mengumumkan kesempurnaan agama Islam kepada umat Nabi 

Muhammad Sallallahu ‘alaihi wasallam. Pada hari tersebut turun firman Allah Subhanahu 

wata‘ala: 

سۡلََٰمَ دِینࣰا  ٱلۡیَ وۡمَ أَكۡمَلۡتُ لَكُمۡ دِینَكُمۡ وَأتَۡۡمَۡتُ عَلَیۡكُمۡ نعِۡمَتِی ...  ...وَرَضِیتُ لَكُمُ ٱلِۡۡ

Maksudnya: “…Pada hari ini, telah aku sempurnakan untuk kamu agama kamu dan telah 

Aku cukupkan nikmat-Ku untuk kamu dan Aku meredhai Islam itu sebagai agama kamu…” 

(Surah al-Maidah 5:3) 

Daripada Tariq bin Shihab, beliau berkata: 

“Seorang lelaki Yahudi datang kepada Umar ibn al-Khattab lalu berkata: ‘Wahai Amirul 

Mukminin, ada satu ayat dalam kitab kamu yang jika diturunkan kepada kami kaum Yahudi, 

pasti kami akan menjadikan hari turunnya itu sebagai hari raya.’ 

Saidina Umar bertanya: ‘Ayat yang mana?’ Lelaki itu menjawab: 

 ٱلۡیَ وۡمَ أَكۡمَلۡتُ لَكُمۡ دِینَكُمۡ 

Lalu Saidina Umar berkata: 

“Sesungguhnya aku mengetahui hari dan tempat ayat itu diturunkan. Ia diturunkan kepada 

Rasulullah Sallallahu ‘alaihi wasallam di Arafah pada hari Jumaat.” 

(Hadis Riwayat al-Bukhari, no. 45) 

Ayat ini menunjukkan bahawa agama Islam telah sempurna disampaikan oleh Rasulullah 

Sallallahu ‘alaihi wasallam. Justeru, umat Islam tidak memerlukan penambahan atau mereka-

reka amalan baru dalam agama yang tidak pernah diajarkan oleh Baginda Sallallahu ‘alaihi 

wasallam. 

Kedua: Allah Membanggakan Ahli Arafah di Hadapan Malaikat 

Hari Arafah juga merupakan hari di mana Allah Subhanahu wata‘ala membanggakan para 

hamba-Nya di hadapan para malaikat. 

Daripada Abdullah bin Amr ibn al-As, Nabi Sallallahu ‘alaihi wasallam bersabda: 

مَلائِكَتَهُ عَشِیَّةَ عَرَفَةَ بأهَْلِ عَرَفَةَ، فَ یَ قُولُ: انْظرُُوا إلى عِبَادِي، أتََ وْنِ شُعْثاً غُبْْاًإنَّ اَلله عزَّ وجلَّ یبُاهِي   

Maksudnya: “Sesungguhnya Allah ‘Azza wa Jalla membanggakan ahli Arafah di hadapan 

para malaikat pada petang hari Arafah, lalu Allah berfirman: ‘Lihatlah hamba-hamba-Ku, 

mereka datang kepada-Ku dalam keadaan kusut dan berdebu.’” 

(Hadis Riwayat Ahmad, no. 7089) 

Dalam hadis lain daripada Jabir ibn Abdullah Radhiallahu ánhu, Rasulullah Sallallahu ‘alaihi 

wasallam bersabda: 

 یُ بَاهِي بِِِمُ الْمَلَائِكَةَ، فَ یَ قُولُ: انْظرُُوا إِلَى عِبَادِي أتََ وْنِ شُعْثاً غُبْْاً الَى عَ ت َ وَ  كَ رَ ابَ عَرَفَةَ فإَِنَّ اللَََّّ ت َ إِذَا كَانَ یَ وْمُ 

يَن مِنْ كُلِِ فَجٍِّ عَمِیقٍّ أُشْهِدكُُمْ أَنِِِ قَدْ غَفَرْتُ لََمُْ ضَ  اجِِ  

Maksudnya: “Apabila tiba hari Arafah, Allah membanggakan mereka di hadapan para 

malaikat lalu berfirman: ‘Lihatlah hamba-hamba-Ku datang kepada-Ku dalam keadaan 

kusut,berdebu dan bertalbiah dari setiap pelusuk yang jauh. Saksikanlah bahawa Aku telah 

mengampunkan mereka.’” 

(Hadis Riwayat al-Baihaqi, no. 4068) 

Hadis-hadis ini menggambarkan betapa besarnya kasih sayang Allah Subhanahu wata‘ala 

terhadap hamba-hamba-Nya yang datang merendahkan diri, bermunajat dan mengharapkan 

keampunan daripada-Nya. 

Ketiga: Hari Pengampunan Dosa 

Hari Arafah juga merupakan hari penghapusan dosa, sama ada bagi mereka yang 

menunaikan haji mahupun umat Islam yang tidak mengerjakan haji. 

Rasulullah Subhanahu wata‘ala bersabda: 

لَهُ، وَالَّتِِ بَ عْدَهُ   صِیَامُ یَ وْمِ عَرَفَةَ، إِنِِِ أَحْتَسِبُ عَلَى اللََِّّ أَنْ یُكَفِِرَ السَّنَةَ الَّتِِ قَ ب ْ

Maksudnya: “Puasa hari Arafah, aku berharap kepada Allah agar ia menghapuskan dosa 

setahun sebelumnya dan setahun selepasnya.” 

(Hadis Riwayat at-Tirmizi, no. 749) 

Inilah peluang besar bagi umat Islam untuk membersihkan dosa, memperbaharui taubat dan 

memperbaiki hubungan dengan Allah Subhanahu wata‘ala. 

Keempat: Hari Pembebasan Daripada Api Neraka 

Hari Arafah juga dikenali sebagai hari pembebasan daripada api neraka. 

Daripada Ummul Mukminin Aisyah binti Abu Bakar Radhiallahu ‘anha, Rasulullah Sallallahu 

‘alaihi wasallam bersabda: 

 یُ بَاهِي بِِِمُ الْمَلَائِكَةَ،  مَا مِنْ یَ وْمٍّ أَكْثَ رَ مِنْ أَنْ یُ عْتِقَ اللهُ فِیهِ عَبْدًا مِنَ النَّارِ مِنْ یَ وْمِ عَرَفَةَ، وَإِنَّهُ لیََدْنوُ، ثَُّ 

 فَ یَ قُولُ: مَا أرَاَدَ هَؤُلََءِ؟ 

Maksudnya: “Tiada satu hari yang Allah lebih banyak membebaskan hamba daripada api 

neraka melainkan hari Arafah. Sesungguhnya Allah mendekat lalu membanggakan mereka 

di hadapan para malaikat dan berfirman: ‘Apa yang mereka inginkan?’” 

(Hadis Riwayat Muslim, no. 1348) 

Hari ini merupakan peluang yang sangat besar untuk memohon keselamatan daripada api 

neraka serta mengharapkan rahmat dan keampunan Allah Subhanahu wata‘ala. 

Kelima: Sebaik-Baik Doa Adalah Pada Hari Arafah 

Hari Arafah juga merupakan waktu terbaik untuk berdoa, berzikir dan bermunajat kepada 

Allah Subhanahu wata‘ala 

Rasulullah Sallallahu ‘alaihi wasallam bersabda: 

 ُ لْكُ خَيُْْ الدُّعَاءِ دُعَاءُ یَ وْمِ عَرَفَةَ، وَخَيُْْ مَا قُ لْتُ أَنََ وَالنَّبِیُّونَ مِنْ قَ بْلِي: لََ إلَِهَ إِلََّ اللََّّ
ُ
وَحْدَهُ لََ شَریِكَ لَهُ، لَهُ الم

 وَلَهُ الحمَْدُ وَهُوَ عَلَى كُلِِ شَيْءٍّ قَدِیر  

Maksudnya: “Sebaik-baik doa ialah doa pada hari Arafah. Dan sebaik-baik ucapan yang aku 

dan para nabi sebelumku ucapkan ialah: Tiada Tuhan melainkan Allah Yang Maha Esa, tiada 

sekutu bagi-Nya, milik-Nya segala kerajaan dan segala pujian, dan Dia Maha Berkuasa atas 

setiap sesuatu.” 

(Hadis Riwayat  at-Tirmizi, no. 3585) 

Oleh itu, perbanyakkanlah doa, istighfar, zikir dan taubat pada hari yang mulia ini. Janganlah 

kita mensia-siakan peluang yang sangat besar untuk mendekatkan diri kepada Allah 

Subhanahu wata‘ala. 

Hari Arafah merupakan hari yang sangat agung kedudukannya di sisi Allah Subhanahu 

wata‘ala. Ia adalah hari kesempurnaan agama, hari keampunan dosa, hari pembebasan 

daripada api neraka dan hari yang paling mustajab untuk berdoa. 

Sama ada bagi para jemaah haji yang sedang wukuf di padang Arafah ataupun umat Islam 

di seluruh dunia yang berpuasa dan beribadah, semuanya berpeluang meraih rahmat, 

keampunan dan kasih sayang Allah Subhanahu wata‘ala. 

Semoga Allah Subhanahu wata‘ala menjadikan kita termasuk dalam kalangan hamba-

hamba-Nya yang diampuni dosa, diterima segala amal dan dibebaskan daripada api neraka. 

Amin ya Rabbal ‘alamin. 

 


